
[bookmark: _Hlk165922538]PROJEKTLIGJIN
[bookmark: _Hlk202520560]PËR INFORMACIONIN ELEKTRONIK TË TRANSPORTIT TË MALLRAVE


I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Miratimi i këtij projektligji ka për qëllim krijimin e kuadrit ligjor për përdorimin dhe pranimin e informacionit elektronik të transportit të mallrave (eFTI) në Republikën e Shqipërisë, në përputhje me Rregulloren (BE) 2020/1056 të Parlamentit Evropian dhe të Këshillit të datës 15 korrik 2020, “Për informacionin elektronik të transportit të mallrave”.

Ky projektligji vjen si rrjedhojë e ndryshimeve teknologjike që po prekin të gjitha fushat e shoqërisë dhe ekonomisë dhe po transformon jetën e qytetarëve dhe bizneseve në Bashkimin e Evropian dhe Shqipëri, ku transporti nuk bën përjashtim nga ky trend. Teknologjitë e reja po ndryshojnë rrënjësisht peizazhin e lëvizshmërisë. 
Projektligji synon të përcaktojë rregullat, kërkesat dhe procedurat për aksesin e autorizuar dhe konfidencialitetin e informacionit elektronik të transportit të mallrave nga autoritetet kompetente, me qëllim digjitalizimin e proceseve të transportit dhe logjistikës. 
Nëpërmjet tij synohet inkurajimi i digjitalizimit të proceseve të transportit të mallrave dhe logjistikës, ulja e kostove administrative nëpërmjet rritjes së efikasitetit të procedurave administrative, për të përmirësuar aftësitë zbatuese të autoriteteve kompetente dhe për të rritur efikasitetin dhe qëndrueshmërinë e transportit.

Përafrimi i Rregullores (BE) 2020/1056 është pjesë e Planit Rajonal të Veprimit 2024 – 2027 të Gjeneratës tjetër, në kuadër të Traktatit të Komunitetit të Transportit, i cili përfaqëson një instrument të rëndësishëm strategjik në zbatimin e Traktatit të Komunitetit të Transportit dhe në procesin e përafrimit të legjislacionit të transportit të vendeve të rajonit me acquis të BE-së. I ndërtuar përmes një procesi bashkëpunimi ndërinstitucional ndërmjet Sekretariatit të Komunitetit të Transportit, Komisionit Evropian, dhe autoriteve kombëtare të transportit (MIE), ky kuadër ofron një bazë të qartë për orientimin e reformave në sektorët e transportit rrugor, hekurudhor, detar, lumor, multimodal dhe lehtësimit të transportit.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Ky projektakt mbështetet në dokumentin politik “Agjenda Kombëtare e Reformave 2024–2027”, në kuadër të Instrumentit të Bashkimit Evropian “Faciliteti për reforma dhe rritje për Ballkanin Perëndimor” lidhur me reformën indikative 1.1.5 “Ofrimi i sistemeve inteligjente të transportit elektronik dhe inteligjente të mallrave”, me afat qershor 2025 dhe grace period qershor 2026.

[bookmark: _Hlk215150012]Ky projektakt nuk është parashikuar në Planin e Përgjithshëm Analitik të projektakteve për vitin 2026 dhe është hartuar në zbatim të Urdhrit të Kryeministrit nr. 86 datë 19.06.2025 “Për ngritjen e grupit ndërinstitucional të punës për hartimin e projektaktiti “Për informacionin elektronik të transportit të mallrave”.


III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

[bookmark: _Hlk215150246]Projektligji synon krijimin e një baze të re ligjore për pranimin dhe përpunimin e informacionit elektronik të transportit të mallrave (eFTI), nëpërmjet:

· përcaktimit të rregullave dhe procedurave për vënien në dispozicion dhe pranimin e informacionit rregullator të transportit të mallrave në formë elektronike, nëpërmjet platformave dhe shërbimeve eFTI;
· garantimit të mekanizmave të sigurt për aksesin dhe përdorimin e informacionit elektronik nga operatorët ekonomikë dhe autoritetet kompetente, në përputhje me kërkesat e legjislacionit kombëtar dhe atij të Bashkimit Evropian;
· sigurimit të përputhshmërisë së funksionaliteteve të platformës me kuadrin ligjor shqiptar dhe kërkesat ndërkombëtare për digjitalizimin e dokumentacionit të transportit.

1. Përparësitë e Projektaktit:
a) Digjitalizimi i proceseve: Projektakti synon të modernizojë dhe digjitalizojë proceset e transportit të mallrave, duke eliminuar përdorimin e dokumentacionit fizik dhe duke rritur efikasitetin.
b) Rritja e transparencës dhe besueshmërisë: Me përdorimin e platformës eFTI dhe certifikatave të përputhshmërisë, informacioni do të jetë më i saktë, i verifikueshëm dhe i sigurt kundrejt manipulimeve apo gabimeve.
c) Përputhshmëria me standardet ndërkombëtare: Projektakti siguron harmonizim të legjislacionit shqiptar me kërkesat e Bashkimit Evropian dhe marrëveshjeve ndërkombëtare, duke përmirësuar bashkëpunimin rajonal dhe ndërkombëtar.
d) Forcimi i kontrollit dhe monitorimit: Autoritetet kompetente do të kenë akses më të lehtë dhe më të shpejtë në informacionin e nevojshëm, duke përmirësuar zbatimin e ligjit dhe mbrojtjen e interesave publike.
e) Lehtësim i procedurave për operatorët ekonomikë: Reduktim i kohës dhe kostove administrative për bizneset, si dhe shmangien e pengesave burokratike.
     2. Problematikat që adreson projektakti:
a) Papërputhshmëria e informacionit: Aktualisht, dokumentacioni i transportit është shpesh jo i plotë dhe jo i standardizuar, duke shkaktuar vështirësi në shkëmbimin dhe verifikimin e të dhënave.
b) Mungesa e digjitalizimit: Shumë procese kryhen ende manualisht, duke çuar në gabime, vonesa dhe rritje të kostove operacionale.
c) Pabarazitë në trajtimin e informacionit nga autoritetet dhe operatorët: Mungesa e një platforme të centralizuar pengon transparencën dhe kontrollin efikas.
d) Rreziku i mos-përputhshmërisë me legjislacionin evropian: Pa harmonizim, operatorët shqiptarë mund të përballen me vështirësi në tregun ndërkombëtar dhe me sanksione ligjore.
     3. Efektet e pritshme:
a) Përmirësim i efikasitetit në sektorin e transportit: Automatizimi i proceseve do të kursejë kohë dhe do të rrisë produktivitetin.
b) Rritje e sigurisë së informacionit dhe reduktim i mashtrimeve: Platforma eFTI do të lehtësojë identifikimin dhe parandalimin e manipulimeve të dokumenteve.
c) Rritje e investimeve në sektorin e digjitalizimit: Përputhshmëria me standardet evropiane do të tërheqë më shumë partnerë dhe do të përmirësojë imazhin e sektorit shqiptar të transportit.
d) Përmirësim i mbrojtjes së mjedisit dhe sigurisë: Informacioni i saktë mbi mallrat, veçanërisht ata të rrezikshëm, do të ndihmojë në menaxhimin më të mirë dhe minimizimin e rreziqeve.
Në ligj përcaktohet ministria përgjegjëse për transportin si Autoriteti Kompetent i cili do të koordinojë punën për vënine në zbatim të këij ligji. Kjo ministri do të jetë përgjegjëse për koordinimin e punës për hartimin dhe miratimin nga Këshilli i Ministrave të akteve nën-ligjore në zbtim të ligjit. 

Gjithashtu ky intitucion do të:
· monitorojë autoritetet që do të pranojnë informacionin elektronik të transportit të mallrave për zbatimin e akteve ligjore dhe nën-ligjore, 
· koordinojë me me këto autoritete për të hartuar raportet e monitorimit të zbatimit
· mbajë lidhjet me Komisionin Evropian në Bruksel për qëllime të raportimit dhe njoftimit fillestar të dispozitave të legjislacionit kombëtar dhe kërkesat përkatëse për informacionin rregullator që kërkojnë paraqitjen e informacionit të njëjtë, tërësisht ose pjesërisht, me informacionin që duhet të jepet sipas kërkesave për informacionin rregullator dhe njoftimit të ndryshimeve të dipozitave kombëtare sa herë që ato ndryshojnë për të siguruar përputhshmërinë

Zbatimi i këtij projektligji do të realizohet pas përafrimit të plotë të dispozitave zbatuese të nxjerra nga Komisioni Evropian, të cilat do të transpozohen në legjislacionin kombëtar përmes vendimeve të Këshillit të Ministrave, krijimit të platformës dhe portave të aksesit të autoriteteve kompetente që do të kyçen në platformë.

Njëkohësisht, zbatimi praktik i sistemit kërkon krijimin dhe certifikimin e platformave eFTI, si dhe ngritjen e mekanizmave teknikë që mundëson ndërveprimin ndërmjet autoriteteve kompetente dhe operatorëve ekonomikë (bizneset).


IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj propozohet në mbështetje të nenit neneve 78, 81, pika 1, dhe 83, pika 1, të Kushtetutës. 


V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

	Ky projektligj synon përafrimin e plotë me Rregulloren (BE) 2020/1056 e Parlamentit Evropian dhe e Këshillit, e 15 korrikut 2020, mbi informacionin elektronik të transportit të mallrave, e ndryshuar, si pjesë e Kapitullit 14 “Politikat e Transportit” dhe sigurimin e përputhshmërisë të legjislacionin shqiptar me acquis të Bashkimit Evropian në fushën e transportit.

Ashtu si dhe në Shtetet Anëtare të Bashkimit Evropian, edhe në legjislacionin shqiptar nuk ka një ligj uniform që të rregullojë informacionin elektronik të transportit të mallrave të të gjitha modaliteteve të transportit dhe të detyrojë autoritetet kompetente që përdorin dhe të pranojnë elektronikisht informacionin e transportit elektronikisht (kontratat e transportit, faturë ngarkesën etj). 

Pranimi nga autoritetet kompetente i informacionit në formë elektronike me specifikime të përbashkëta do të lehtësonte jo vetëm komunikimin ndërmjet autoriteteve kompetente dhe operatorëve ekonomikë, por, indirekt, gjithashtu zhvillimin e komunikimit elektronik uniform dhe të thjeshtuar biznes-biznes në të gjithë Bashkimin Evropian. Kjo gjithashtu do të çonte në kursime të konsiderueshme të kostove administrative për operatorët ekonomikë, dhe veçanërisht për ndërmarrjet e vogla të mesme, të cilat përbëjnë shumicën dërrmuese të kompanive të transportit dhe logjistikës jo vetëm në  BE por edhe në Shqipëri.

Miratimi i këtij projektligji përbën hapin e parë të përafrimit të legjislacionit që do të reformojë sektorin e të transportit drejt digjitalizimit.


	


VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji “Për informacionin elektronik të transportit të mallrave” përbëhet nga katër krerë dhe 18 nene, si dhe dy shtojca, të cilat rregullojnë kuadrin ligjor për pranimin, përpunimin dhe certifikimin e informacionit elektronik të transportit të mallrave (eFTI), në përputhje me Rregulloren (BE) 2020/1056.

Kreu I: Dispozita të Përgjithshme (nenet 1–3)

Qëllimi i këtij projektligji është vendosja e një kuadri ligjor për komunikimin elektronik të informacionit rregullator ndërmjet operatorëve ekonomikë përkatës dhe autoriteteve kompetente në lidhje me transportin e mallrave në territorin e Republikës së Shqipërisë.
Në këtë kuadër, ai përcakton kushtet mbi bazën e të cilave autoritetet kompetente janë të detyruara të pranojnë informacionin rregullator kur ky informacion vihet në dispozicion në mënyrë elektronike nga operatorët ekonomikë përkatës, si dhe rregullat për ofrimin e shërbimeve që lidhen me vënien në dispozicion në mënyrë elektronike të informacionit rregullator nga operatorët ekonomikë përkatës për autoritetet kompetente.Fusha e zbatimit të ligjit përfshin:
· informacionin rregullator të kërkuar për transportin e çdo ngarkese mallrash brenda vendit, i cili përfshin të dhënat parësore si: identifikimin e dërguesit, natyrën dhe peshën e mallit, vendin dhe datën e pranimit për transport, vendin e dorëzimit, itinerarin ose distancën e udhëtimit kur ndikon në tarifë, si dhe, sipas rastit, pikat e kalimit kufitar;
· dokumentacionin e nevojshëm në rastin e transportit të kombinuar me qira ose kundrejt shpërblimit, përfshirë dokumentin e transportit që garanton mosdiskriminimin në tarifa dhe kushte transporti, si dhe përcaktimin e pikave/stacioneve përkatëse të ngarkim-shkarkimit sipas mënyrës së transportit (hekurudhor, rrugë ujore të brendshme apo detar);
· informacionin rregullator të kërkuar për lejet e transportit dhe operacionet e transportit nga transportuesit jo rezidentë, sipas legjislacionit në fuqi;
· informacionin rregullator që lidhet me transportin e mbetjeve, përfshirë dokumentin shoqërues për transportimin e tyre, sipas legjislacionit për mbetjet;
· kërkesat për informacion të përcaktuara në kuadër të transportit të mallrave të rrezikshme, sipas marrëveshjeve ndërkombëtare të ratifikuara dhe akteve përkatëse zbatuese;
· kërkesat rregullatore të informacionit për transportin hekurudhor dhe ajror, sipas legjislacionit sektorial në fuqi dhe akteve nënligjore përkatëse;
· informacionin rregullator që duhet të shoqërojë mallrat gjatë transportit në territorin e Republikës së Shqipërisë, në përputhje me kërkesat ligjore për mallra specifike.
· kërkesat për informacionin rregullator të përcaktuara në aktet nënligjore të miratuara në zbatim të legjislacionit kombëtar dhe të akteve të Bashkimit Evropian, të cilat renditen në Pjesën A të Shtojcës I;
· kërkesat për informacionin rregullator të përcaktuara në legjislacionin kombëtar, të renditura në Pjesën B të Shtojcës I.
Projektligji parashikon detyrimin për njoftimin e Komisionit Evropian, brenda një viti nga hyrja në fuqi e ligjit, lidhur me dispozitat kombëtare që kërkojnë paraqitjen e informacionit identik, tërësisht ose pjesërisht, me atë të kërkuar sipas këtij ligji. Po ashtu, parashikohet detyrimi për njoftimin e çdo ndryshimi apo kërkese të re të rëndësishme për informacion rregullator brenda tre muajve nga miratimi i tyre.
Projektligji parashikon se brenda tre muajve nga miratimi i ndryshimeve në dispozitat kombëtare, ministria përgjegjëse për transportin, si autoritet kompetent, duhet të:
· Përditësojë kërkesat ekzistuese për informacionin rregullator sipas ligjit kombëtar (Pjesa B e Shtojcës I); ose
· Vendosë kërkesa të reja për informacionin rregullator që përputhen, tërësisht ose pjesërisht, me informacionin e përcaktuar në paragrafët 1(a) dhe 1(b).
Pas këtyre veprimeve, ministria njofton Komisionin Evropian.
Në përputhje me këtë mekanizëm, Këshilli i Ministrave autorizohet të miratojë akte nënligjore për përditësimin e Pjesës A dhe Pjesës B të Shtojcës I, me qëllim reflektimin e kërkesave të reja ose ndryshimeve në legjislacionin kombëtar dhe atë të Bashkimit Evropian.
Në vijim, projektligji përcakton përkufizimet themelore të nevojshme për zbatimin e tij, duke qartësuar konceptet kryesore teknike dhe organizative që lidhen me funksionimin e sistemit të informacionit elektronik të transportit të mallrave (eFTI). Në këtë kuadër, saktësohen nocione bazë si “informacion rregullator”, “kërkesë për informacion rregullator” dhe “autoritet kompetent”, si dhe përkufizohet koncepti qendror i “informacionit elektronik të transportit të mallrave (eFTI)” si një grup elementësh të strukturuar të dhënash të përpunuara elektronikisht për shkëmbimin e informacionit ndërmjet operatorëve ekonomikë dhe autoriteteve kompetente.
Gjithashtu, përcaktohen termat që lidhen me strukturimin dhe përpunimin e të dhënave, si “grupi i përbashkët i të dhënave eFTI”, “nënbashkësitë e të dhënave eFTI”, “elementi i të dhënave”, “përpunimi” dhe “log-u i operacionit”, si dhe subjektet që ndërveprojnë në sistem, përfshirë “platformën eFTI”, “ofruesin e shërbimit eFTI”, “operatorin ekonomik” dhe “organin e vlerësimit të konformitetit”. Qartësohen gjithashtu nocionet e “formatit të lexueshëm nga njerëzit” dhe “formatit të lexueshëm nga pajisja”, si dhe përkufizohet “ngarkesa” si objekt i transportit që i nënshtrohet kërkesave të këtij ligji.
Kreu II: Informacioni rregullator i vënë në dispozicion elektronikisht (nenet 4–8)
Ky kre rregullon detyrimet dhe kushtet që lidhen me vënien në dispozicion dhe pranimin e informacionit rregullator në formë elektronike, duke përcaktuar qartë përgjegjësitë respektive të operatorëve ekonomikë dhe autoriteteve kompetente.
Në këtë kuadër, neni 4 parashtron se operatorët ekonomikë detyrohen të përpunojnë dhe të transmetojnë informacionin rregullator përmes një platforme eFTI të certifikuar dhe, kur është e zbatueshme, nëpërmjet një ofruesi shërbimi eFTI të certifikuar. Informacioni duhet të vihet në dispozicion në format të lexueshëm nga pajisja dhe, me kërkesë të autoritetit kompetent, edhe në format të lexueshëm nga njeriu. Parashikohet gjithashtu detyrimi për të siguruar një lidhje unike elektronike identifikuese ndërmjet ngarkesës dhe elementeve përkatëse të të dhënave, me qëllim garantimin e integritetit dhe gjurmueshmërisë së informacionit.
Nga ana tjetër, autoritetet kompetente kanë detyrimin të pranojnë informacionin rregullator të vënë në dispozicion elektronikisht, në përputhje me kërkesat e ligjit dhe të akteve nënligjore zbatuese, sipas nenit 5. Pranimi realizohet brenda afateve të përcaktuara dhe përfshin edhe kërkesat e veçanta që lidhen me transportin e mbetjeve. Në rastet kur legjislacioni kërkon lëshimin e vërtetimeve zyrtare, këto duhet të sigurohen në formë elektronike. Gjithashtu, parashikohet marrja e masave të nevojshme për të garantuar aksesin dhe përpunimin e informacionit elektronik nga autoritetet kompetente në përputhje me kërkesat teknike dhe procedurale të miratuara.
Bazuar në nenin 6, ligji garanton mbrojtjen e informacionit tregtar konfidencial të përpunuar dhe shkëmbyer në kuadër të tij, duke kufizuar aksesin dhe përpunimin vetëm në rastet e autorizuara, në përputhje me dispozitat e këtij ligji.
Në funksion të standardizimit dhe harmonizimit teknik, Këshilli i Ministrave, me propozim të ministrit përgjegjës për transportin, autorizohet të miratojë dhe të përditësojë, me akte nënligjore, grupin e përbashkët të të dhënave eFTI dhe nënbashkësitë përkatëse, në përputhje me kërkesat për informacion rregullator, bazuar në nenin 7. Përmes këtyre akteve përcaktohen elementet e të dhënave dhe specifikimet teknike të tyre, duke siguruar harmonizim me legjislacionin e Bashkimit Evropian. Parashikohet gjithashtu një afat i veçantë për elementet që lidhen me transportin e mbetjeve, në përputhje me kuadrin evropian përkatës.
Po ashtu, neni 8 miraton procedura dhe rregulla të përbashkëta duke përfshirë specifikimet teknike të përbashkëta, për aksesin e autoriteteve kompetente në platformat e eFTI-së, procedurat për përpunimin e informacionit rregullator dhe për komunikimin ndërmjet autoriteteve kompetente dhe operatorëve ekonomikë përkatës në lidhje me këtë informacion do miratohen nga Këshilli i Ministrave me propozim të ministrit përgjegjës për transportin.
Kreu III : Platformat eFTI dhe ofruesit e shërbimit eFTI (nenet 9–13)
Në vijim, përcaktohet kuadri teknik, funksional dhe institucional për funksionimin dhe certifikimin e platformave dhe ofruesve të shërbimeve eFTI, duke siguruar besueshmërinë, sigurinë dhe ndërveprueshmërinë e sistemit.
Në këtë kuadër, bazuar në nenin 9, platformat eFTI duhet të përmbushin kërkesa funksionale që garantojnë përpunimin e ligjshëm të të dhënave personale dhe tregtare, aksesin e autorizuar të autoriteteve kompetente, si dhe mundësinë që operatorët ekonomikë të vënë në dispozicion informacionin rregullator në përputhje me ligjin. Parashikohet krijimi i një lidhjeje unike elektronike ndërmjet ngarkesës dhe elementeve përkatëse të të dhënave, regjistrimi i çdo veprimi përpunimi përmes logeve operacionale, arkivimi dhe gjurmueshmëria e të dhënave, si dhe mbrojtja e tyre nga ndërhyrje të paautorizuara, humbje apo dëmtim. Elementet e të dhënave të përpunuara duhet të përputhen me grupin e përbashkët të të dhënave eFTI dhe nënbashkësitë përkatëse, duke garantuar përpunim në përputhje me standardet e miratuara. Për këtë qëllim, Këshilli i Ministrave autorizohet të miratojë specifikime të detajuara teknike, me synim sigurimin e ndërveprueshmërisë, përdorimin e standardeve ekzistuese dhe ruajtjen e neutralitetit teknologjik.
Ligji përcakton gjithashtu detyrimet e ofruesve të shërbimeve eFTI, të cilët duhet të përpunojnë informacionin rregullator në mënyrë të autorizuar dhe të sigurt, të sigurojnë ruajtjen dhe aksesueshmërinë e të dhënave në përputhje me legjislacionin përkatës, si dhe të garantojnë akses të menjëhershëm dhe pa tarifë për autoritetet kompetente, në përputhje me nenin 10. Zbatimi i plotë i këtyre kërkesave miratohen nga Këshilli i Ministrave me propozim të ministrit përgjegjës për transportin. 
Neni 11 përcakton rregullat për organet e vlerësimit të konformitetit që certifikojnë platformat eFTI dhe ofruesit e shërbimeve përkatëse. Këto organe akreditohen nga organi kombëtar i akreditimit sipas legjislacionit në fuqi dhe duhet të përmbushin kërkesat e përcaktuara në Shtojcën II të ligjit. Autoriteti që do të mbajë listën e përditësuar të organeve të akredituara, si dhe të platformave eFTI dhe ofruesve të shërbimeve të certifikuar, do të përcaktohet nga Këshilli i Ministrave me propozim të ministrit përgjegjës për transportin. Ky autoritet bën të mundur publikimin e listës në faqen zyrtare qeveritare. Deri më 31 mars të çdo viti, autoriteti i caktuar njofton Komisionin Evropian për listën e përditësuar dhe adresën e faqes ku është publikuar. Komisioni Evropian pastaj bën publik këtë informacion në faqen e tij zyrtare.
Bazuar në nenin 12, procedura e certifikimit të platformave eFTI realizohet nga organet e vlerësimit të konformitetit me kërkesë të zhvilluesit të platformës dhe në përputhje me kërkesat funksionale të përcaktuara në ligj. Në rast përputhshmërie lëshohet certifikata përkatëse, ndërsa në rast refuzimi jepen arsyet përkatëse. Organet e vlerësimit mbajnë dhe publikojnë listën e platformave të certifikuara, të pezulluara ose të tërhequra. Parashikohet përdorimi i një shenje certifikimi për informacionin e transmetuar përmes platformave të certifikuara, si dhe detyrimi për rivlerësim në rast të ndryshimeve të specifikimeve teknike.
Në mënyrë të ngjashme, neni 13 rregullon procedurën e certifikimit të ofruesve të shërbimeve eFTI, e cila realizohet nga organet e vlerësimit të konformitetit me kërkesë të subjektit përkatës dhe në përputhje me kërkesat e ligjit. Në rast përputhshmërie lëshohet certifikata përkatëse, ndërsa në rast refuzimi jepen arsyet përkatëse, duke garantuar transparencë dhe siguri juridike. Rregullat e detajuara për certifikimin, rinovimin, pezullimin dhe tërheqjen e certifikatës miratohen me akte nënligjore të Këshillit të Ministrave.
Kreu IV: Zbatimi, Monitorimi, Dispozitat Kalimtare dhe Përfundimtare ( nenet 14–18)
Neni 14 përcakton se ministria përgjegjëse për transportin është autoriteti kompetent për zbatimin, koordinimin dhe monitorimin e ligjit, duke raportuar periodikisht në Këshillin e Ministrave. Ai thekson përgjegjësinë e të gjitha institucioneve kompetente për të siguruar përputhshmërinë e veprimtarisë së tyre me parimet e ligjit dhe me Rregulloren (KE) 2020/1056. Po ashtu, ministria bashkërendon funksionimin e platformave dhe sistemeve eFTI në bashkëpunim me AKSHI dhe institucionet e tjera kompetente.
Neni 15 siguron monitorimin dhe raportimin e funksionimit të informacionit elektronik të transportit të mallrave. Autoriteti Kompetent mbledh dhe përpunon të dhëna, vlerëson ndërveprueshmërinë e sistemeve, harton raporte vjetore dhe pesëvjeçare mbi përdorimin e informacionit elektronik nga operatorët ekonomikë, dhe i transmeton ato në BE, duke siguruar publikimin e tyre në portalin e-Albania dhe faqen zyrtare të ministrisë.
Neni 16 përcakton se brenda 6 muajve nga hyrja në fuqi e ligjit, Këshilli i Ministrave duhet të miratojë aktet nënligjore në zbatim të dispozitave të ligjit (nenet 2, 8, 9, 10, 11, 12 dhe 13).
Neni 17 përcakton që procesi i përafrimit të legjislacioni sektorial në fushën e transportit të kryhet nga ministria përgjegjëse për transportin nëpërmjet hartimit të “Planit të veprimit për përafrimin e legjislacionit sektorial me Rregulloren 2020/1056/KE” brenda 6 (gjashtë) muajve nga hyrja në fuqi e këtij ligji. Ministria përgjegjëse për transportin, në bashkëpunim me institucionet kompetente sektoriale, përditëson shqyrtimin dhe planin e veprimit për përafrimin e plotë të legjislacionit sektorial me kërkesat e këtij ligji dhe të Rregullores 2020/1056/KE, si dhe Rregullores (BE) 2024/1157 të datës 11 prill 2024, për transportin e mbetjeve, që ndryshon rregulloren 1257/2013 dhe 2020/1056 dhe zëvëndëson rregulloren 1013/2006  brenda 12 (dymbëdhjetë) muajve nga hyrja në fuqi e këtij ligji. 
Gjithashtu, Ministria përgjegjëse raporton çdo vit në Këshillin e Ministrave mbi ecurinë e përditësimit dhe zbatimit të këtij procesi, duke reflektuar rezultatet në raportin vjetor të monitorimit sipas nenit 14 të këtij ligji.

Në përfundim, përcaktohet se ligji hyn në fuqi 15 ditë pas botimit në Fletoren Zyrtare.
Projektligji përmban dy Shtojca:

SHTOJCA I

Shtojca I përcakton kategoritë e informacionit rregullator që bien në fushën e zbatimit të këtij ligji, në përputhje me nenin 2 të tij. Në Pjesën A përfshihet lista e akteve të deleguara dhe zbatuese të Bashkimit Evropian që kërkojnë dhënien e informacionit rregullator në formë elektronike, konkretisht dispozita të Rregullores Zbatuese të Komisionit (BE) 2015/1998 në fushën e sigurisë së aviacionit civil. Në Pjesën B paraqiten dispozitat përkatëse të legjislacionit kombëtar që kërkojnë dhënien e të njëjtit informacion, tërësisht ose pjesërisht, duke siguruar koherencë dhe përafrim me legjislacionin e Bashkimit Evropian.

SHTOJCA II

Shtojca II përcakton kërkesat ligjore, organizative dhe profesionale që duhet të përmbushin organet e vlerësimit të konformitetit përgjegjëse për vlerësimin e platformave dhe shërbimeve eFTI. Ajo synon të garantojë që këto organe të jenë të krijuara sipas legjislacionit kombëtar, të kenë personalitet juridik dhe të veprojnë si palë të treta të pavarura, pa konflikte interesi me subjektet që vlerësojnë.

Në këtë shtojcë rregullohen kriteret e pavarësisë, paanshmërisë dhe integritetit profesional të organeve të vlerësimit të konformitetit, si dhe kërkesat lidhur me drejtuesit dhe personelin e tyre, duke ndaluar përfshirjen e tyre në aktivitetet e projektimit, ofrimit, përdorimit apo mirëmbajtjes së platformave eFTI që vlerësohen. Gjithashtu, përcaktohen kërkesa për kompetencë teknike, burime njerëzore dhe organizative, procedura të dokumentuara, si dhe mjete të përshtatshme për kryerjen e detyrave të vlerësimit të konformitetit.

Shtojca II parashikon gjithashtu detyrimet për ruajtjen e konfidencialitetit, sigurimin e përgjegjësisë, garantimin e paanshmërisë në shpërblimin e personelit dhe pjesëmarrjen në aktivitetet e standardizimit dhe zhvillimet rregullatore përkatëse, me qëllim sigurimin e besueshmërisë dhe cilësisë së procesit të vlerësimit të konformitetit në përputhje me këtë ligj.

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij ligji ngarkohen: Ministria e Infrastrukturës dhe Energjisë, Ministria e Financave dhe institucionet e varësisë: Drejtoria e Përgjithshme e Doganave dhe Drejtoria e Përgjithshme e Tatimeve, Agjencia Kombëtare e Shoqërisë së Informacionit, Ministria e Ekonomisë dhe Inovacionit dhe Drejtoria e Përgjithshme e Akreditimit, në varësi të saj, Autoriteti Kombëtar i Sigurisë Kibernetike, Komisioneri për të Drejtën e Informimit dhe Mbrojtjen e të Dhënave Personale. 

Institucioni koordinator i këtij ligji do të përcaktohet me akt nënligjore.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Ky projektakt është hartuar nga grupi i punës i ngritur me urdhrin e Kryeministrit Nr. 86 datë 19.06.2025, i cili është kryesuar nga Ministria e Ekonomisë dhe Inovacionit, dhe ka në përbërje përfaqësues nga Ministria e Financave, Ministria e Infrastrukturës dhe Energjisë, Ministria e Punëve të Brendshme, Ministria e Bujqësisë dhe Zhvillimit Rural, Drejtoria e Përgjithshme e Doganave, Autoriteti Kombëtar i Sigurisë Kibernetike, Agjencia Kombëtare e Shoqërisë së Informacionit dhe Drejtoria e Përgjithshme e Akreditimit.

Projektligji dërgohet për mendim:

[bookmark: _Hlk215150468]Ministrisë së Drejtësisë
Ministrisë së Financave
Ministrisë së Infrastrukturës dhe Energjisë
Ministrisë së Punëve të Brendshme
Ministrisë së Bujqësisë dhe Zhvillimit Rural
Ministrisë së Shëndetësisë dhe Mirëqënies Sociale 
Ministrisë së Mjedisit 
Ministrisë së Turizmit, Kulturës dhe Sportit
Ministrit të Shtetit dhe Kryenegociatore
Ministrit të Shtetit për Marrëdhëniet me Parlamentin
Drejtorisë së Përgjithshme të Doganave
Drejtorisë së Përgjithshme të Tatimeve
Drejtorisë së Përgjithshme të Akreditimit
Agjencisë Kombëtare të Shoqërisë së Informacionit
Autoritetit Kombëtar të Sigurisë Kibernetike
[bookmark: _Hlk222149375]Komisionerit për të Drejtën e Informimit dhe Mbrojtjen e të Dhënave Personale

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ligji do të jetë i zbatueshëm mbas dhe miratimit të akteve nënligjore që parashikohen në ligj, të cilat lidhen me miratimin e rregulloreve implementuese të Bashkimit Evropian. Shpenzimet buxhetore për ngritjen e sistemit eFTI do të përcaktohen në fazën e hartimit të akteve nën-ligjore.

